
Në bazë të nenit 11, 12, dhe dispozitave të tjera përkatëse të Statutit të Federatës së Ragbit e 
Kosovës (FRK), Kuvendi i FRK-së, në mbledhjen e mbajtur më 07.02.2026 miraton: 

 

RREGULLOREN 

MBI PUNËN E KUVENDIT TË ANËTARËVE 

TË FEDERATËS SË RAGBIT E KOSOVËS 

KREU I — DISPOZITAT E PËRGJITHSHME 

Neni 1  -  Objekti dhe qëllimi 

1.1.  Kjo Rregullore përcakton procedurën, standardet e organizimit dhe kërkesat e vendimmarrjes 
që qeverisin punën e Kuvendit të Anëtarëve të Federatës së Ragbit e Kosovës (në tekstin e 
mëtejmë: "Kuvendi"), duke siguruar ushtrimin efikas, transparent dhe të ligjshëm të 
kompetencave të tij. 

1.2.  Kjo Rregullore ka qëllim të garantojë respektimin e të drejtave të delegatëve, validitetin 
procedural të vendimmarrjes dhe pajtueshmërinë e plotë me Statutin e FRK-së, Ligjin Nr. 06/L-
043 për Lirinë e Asociimit në Organizata Joqeveritare dhe Ligjin Nr. 08/L-277 për Sport. 

1.3.  Çdo dispozitë e kësaj Rregulloreje interpretohet dhe zbatohet në harmoni të plotë me 
Statutin e FRK-së. Në rast mospërputhjeje midis kësaj Rregulloreje dhe Statutit, dispozitat e 
Statutit kanë përparësi. 

 

Neni 2  —  Statusi dhe roli i Kuvendit 

2.1.  Kuvendi i Anëtarëve është organi suprem qeverisës i Federatës së Ragbit e Kosovës. Ky organ 
përfaqëson vullnetin kolektiv të anëtarëve të FRK-së dhe ushtron autoritetin më të lartë normativ, 
politik dhe financiar të Federatës. 

2.2.  Kuvendi vepron si organ kolegjial dhe vendos nëpërmjet shumicës, sipas pragut të kërkuar 
për çdo kategori vendimi, të specifikuar në Statut dhe në këtë Rregullore. 

2.3.  Vendimet e marra në kundërshtim me Statutin, këtë Rregullore ose legjislacionin në fuqi janë 
të pavlefshme, dhe çdo anëtar ose organ i FRK-së ka të drejtë t'i kundërshtojë ato sipas 
procedurave të ankimit të parashikuara me Statut. 

 

Neni 3  —  Përbërja e Kuvendit 

3.1.  Kuvendi përbëhet nga delegatët e autorizuar të anëtarëve aktivë të FRK-së, sipas kritereve të 
mëposhtme: 

a)  çdo klub ragbi anëtar aktiv përfaqësohet me një (1) delegat të autorizuar; 

b)  çdo shoqatë anëtare aktive (e trajnerëve, gjyqtarëve ose lojtarëve) përfaqësohet me 
dy (2) delegatë të autorizuar. 

3.2.  Delegatët zgjidhen ose autorizohen nga organizatat përkatëse sipas rregullave të brendshme 
të tyre dhe i paraqesin Sekretariatit të FRK-së propozimin me shkrim jo më vonë se shtatë (7) ditë 
para mbledhjes. 

3.3.  Anëtarët me anëtarësi të pezulluar mund të marrin pjesë në mbledhjet e Kuvendit vetëm si 
vëzhgues, pa të drejtë vote dhe pa të drejtë kandidimi, deri në një vendim lidhur me statusin e 
tyre. 

3.4.  Anëtarët nderi dhe anëtarët mbështetës mund të marrin pjesë në mbledhjet e Kuvendit 
vetëm si mysafirë, pa të drejtë vote. 

 

Neni 4  —  Organet e punës së mbledhjes 

4.1.  Për çdo mbledhje të Kuvendit krijohen organet e mëposhtme të punës: 

a)  Komisioni Verifikues, i përbërë nga tre (3) delegatë të zgjedhur nga Kuvendi para fillimit 
të punimeve, i cili verifikon kuorumin; 

b)  Procesmbajtësi, person i caktuar nga Kuvendi për mbajtjen e procesverbalit të 
mbledhjes. 

4.2.  Në rast të Mbledhjes Zgjedhore, krijohet gjithashtu Komisioni Zgjedhor, i përbërë nga tre (3) 
anëtarë të zgjedhur nga Kuvendi, të cilët nuk janë kandidatë për asnjë funksion. 

4.3.  Anëtarët e Këshillit Mbikëqyrës marrin pjesë në të gjitha mbledhjet e Kuvendit pa të drejtë 
vote, me qëllim të ushtrimit të funksionit mbikëqyrës. 

 

KREU II — STATUSI, TË DREJTAT DHE OBLIGIMET E DELEGATIT 

Neni 5  —  Kushtet dhe mandati i delegatit 

5.1.  Delegati i Kuvendit duhet të plotësojë kumulativisht kushtet e mëposhtme: 

a)  të ketë mbushur moshën tetëmbëdhjetë (18) vjeç; 

b)  të jetë anëtar i organizatës që përfaqëson; 

c)  të ketë autorizim të rregullt dhe me shkrim nga organizata emëruese, i paraqitur në 
formatin e përcaktuar nga FRK-ja; 

d)  të mos jetë nën masë suspendimi ose dënimi aktiv të shqiptuar nga organet e FRK-së; 

e)  organizata që e delegon të ketë paguar detyrimet financiare ndaj FRK-së sipas afateve 
të përcaktuara me Statut. 

5.2.  Mandati i delegatit zgjat katër (4) vjet, duke përfshirë mundësinë e rizgjedhjes. Delegati i 
rizgjedhur pas mbarimit të mandatit fillon mandat të ri katërvjeçar. 

5.3.  Delegati i zgjedhur anëtar i Bordit Ekzekutiv nuk mund të ushtrojë njëkohësisht funksionin e 
delegatit të organizatës së vet në Kuvend, gjatë kohëzgjatjes së mandatit të tij në Bord. 

 

Neni 6  —  Verifikimi i mandateve 

6.1.  Komisioni Verifikues vepron para fillimit të çdo mbledhjeje dhe konstaton nëse delegatët e 
pranishëm plotësojnë kushtet e parashikuara në nenin 5 të kësaj Rregulloreje. 

6.2.  Komisioni Verifikues verifikon nëse personi i pranishëm është i regjistruar si delegat i 
autorizuar i organizatës përkatëse, bazuar në listën zyrtare të dorëzuar sipas procedurës së 
akreditimit. 

6.3.  Komisioni Verifikues refuzon regjistrimin e personit si delegat nëse: 

a)  personi nuk figuron në listën zyrtare të dërguar nga organizata; 

b)  personi ndodhet nën masë aktive suspendimi ose dënimi nga organet e FRK-së; 

c)  organizata emëruese nuk ka përmbushur detyrimet financiare ndaj FRK-së sipas 
afateve statutore. 

6.4.  Komisioni Verifikues raporton para Kuvendit rezultatin e verifikimit dhe numrin e delegatëve 
me të drejtë vote, para konstatimit të kuorumit. 

 

Neni 7  —  Të drejtat e delegatit 

7.1.  Çdo delegat me mandat të vlefshëm gëzon të drejtat e mëposhtme: 

a)  të marrë pjesë në të gjitha diskutimet e pikave të rendit të ditës dhe të shprehë lirisht 
qëndrimet e veta; 

b)  të votojë mbi çdo çështje për të cilën Kuvendi është thirrur të vendosë; 

c)  të propozojë amendamente mbi aktet normative që shqyrton Kuvendi, sipas 
procedurës së parashikuar në nenin 22 të kësaj Rregulloreje; 

d)  të kërkojë sqarime mbi çdo pikë të rendit të ditës; 

e)  të propozojë shtimin e çështjeve në rendin e ditës, sipas procedurës dhe afateve të 
parashikuara me Statut; 

f)  të kërkojë rinumërim delegatësh për qëllim të verifikimit të kuorumit; 

g)  të ketë qasje në procesverbalet e mbledhjeve të mëparshme të Kuvendit. 

7.2.  Ushtrimi i të drejtave sipas këtij neni nuk mund të kufizohet nga asnjë organ i FRK-së, me 
përjashtim të rasteve të parashikuara shprehimisht nga Statuti ose kjo Rregullore. 

 

Neni 8  —  Obligimet e delegatit 

8.1.  Delegati është i detyruar: 

a)  të marrë pjesë rregullisht dhe aktivisht në mbledhjet e Kuvendit; 

b)  të veprojë me integritet dhe në interes të Federatës dhe sportit të ragbit, duke i dhënë 
përparësi interesit institucional mbi atë të organizatës emëruese; 

c)  të mos e keqpërdorë të drejtën e diskutimit dhe të respektojë procedurat e rendit; 

d)  të raportojë tek organizata emëruese mbi punimet dhe vendimet e Kuvendit; 

e)  të zbatojë vendimet e miratuara nga Kuvendi, pavarësisht nga votimi i vet. 

8.2.  Delegati i përgjigjet Kuvendit dhe organizatës emëruese për ushtrimin e mandatit të tij. 

8.3.  Shpenzimet e pjesëmarrjes në mbledhjet e Kuvendit mbulohen nga organizata emëruese. 

 

 

Neni 9  —  Revokimi i delegatit 

9.1.  Mandati i delegatit ndërpritet para afatit nëse: 

a)  organizata emëruese revokon autorizimin e tij me shkrim; 

b)  delegati dorëheq vullnetarisht; 

c)  delegati pushon së qeni anëtar i organizatës emëruese; 

d)  delegati nuk i plotëson më kushtet e parashikuara në nenin 5 të kësaj Rregulloreje. 

9.2.  Revokimi i delegatit nga organizata emëruese i komunikohet me shkrim Sekretariatit të FRK-
së dhe ka efekt nga dita e marrjes së njoftimit zyrtar. 

9.3.  Organizata emëruese ka të drejtë të emërojë delegat zëvendësues sipas të njëjtës procedurë 
dhe kushte si emërimi fillestar. Delegati zëvendësues ushtron mandatin vetëm për periudhën e 
mbetur. 

 

KREU III — LLOJET DHE THIRRJA E MBLEDHJEVE 

Neni 10  —  Llojet e mbledhjeve të Kuvendit 

10.1.  Kuvendi mblidhet në tri forma: 

a)  Mbledhja e Përgjithshme Vjetore (MPV): mblidhet të paktën një (1) herë në vit 
kalendarik, ku shqyrtohet dhe miratohet raporti financiar dhe sportiv i vitit paraprak, 
si dhe plani i veprimtarisë dhe buxheti për vitin vijues; 

b)  Mbledhja Zgjedhore (MZ): thirret çdo katër (4) vjet, ose kur nevojitet riplotësimi i 
organeve të Federatës, me qëllim zgjedhjen e organeve të FRK-së; 

c)  Mbledhja e Jashtëzakonshme (MJ): thirret sipas nevojës, në rast çështjesh urgjente ose 
situatash të paparashikuara që kërkojnë vendimmarrje të menjëhershme. 

10.2.  Mbledhja Zgjedhore mund të mbahet edhe si pjesë e Mbledhjes së Përgjithshme Vjetore 
kur bie data e mbarimit të mandatit të organeve. 

 

Neni 11  —  Thirrja e Mbledhjes së Përgjithshme Vjetore 

11.1.  Mbledhjen e Përgjithshme Vjetore e thërret Presidenti i FRK-së me njoftim me shkrim, i cili 
u dërgohet të gjithë delegatëve jo më vonë se tridhjetë (30) ditë para datës së mbajtjes. 

11.2.  Materialet e mbledhjes — që përfshijnë raportin financiar dhe sportiv, planin vjetor dhe 
buxhetin e propozuar, si dhe çdo akt normativ të parashikuar për shqyrtim — u shpërndahen 
delegatëve jo më vonë se shtatë (7) ditë para mbledhjes. 

11.3.  Njoftimi i thirrjes duhet të përmbajë të paktën: rendin e ditës, datën, orën, vendndodhjen 
dhe formatin e mbledhjes. 

11.4.  Njoftimi i thirrjes u dërgohet gjithashtu: organeve të FRK-së (Bordit, Këshillit Mbikëqyrës, 
Komisioneve); Agjencisë së Sportit të Kosovës; Komitetit Olimpik të Kosovës; si dhe çdo organi 
tjetër ndërkombëtar kur kjo kërkohet sipas marrëveshjeve ndërkombëtare. 

 

Neni 12  —  Thirrja e Mbledhjes Zgjedhore 

12.1.  Mbledhjen Zgjedhore e thërret Presidenti i FRK-së me njoftim me shkrim, i cili u dërgohet 
të gjithë delegatëve jo më vonë se tridhjetë (30) ditë para datës së mbajtjes. 

12.2.  Materialet e Mbledhjes Zgjedhore — që përfshijnë listën e kandidatëve të verifikuar, 
rregullat e procedurës zgjedhore dhe buletinat e votimit — u shpërndahen delegatëve jo më vonë 
se dhjetë (10) ditë para mbledhjes. 

12.3.  Nominimi i kandidatëve për Kryetar dhe anëtarë të Bordit dorëzohet me shkrim në 
Sekretariatin e FRK-së jo më vonë se dhjetë (10) ditë para datës së mbajtjes, sipas formularëve të 
caktuar nga FRK-ja. 

12.4.  Sekretariati verifikon vlefshmërinë e çdo kandidature brenda dy (2) ditëve nga mbyllja e 
afatit të nominimit dhe njofton kandidatët dhe delegatët mbi listën përfundimtare të kandidatëve. 

12.5.  Kandidati që nuk plotëson kushtet e parashikuara me Statut refuzohet nga Sekretariati me 
vendim të arsyetuar, kundër të cilit ankimi paraqitet pranë Komisionit Zgjedhor brenda 24 orëve. 

Neni 13  —  Thirrja e Mbledhjes së Jashtëzakonshme 

13.1  Mbledhja e Jashtëzakonshme thirret me iniciativë të: 

a)  Bordit Ekzekutiv të FRK-së; 

b)  Këshillit Mbikëqyrës, kur konstaton shkelje ligjore ose financiare; 

c)  dy të tretave (2/3) të delegatëve me të drejtë vote, nëpërmjet kërkesës me shkrim të 
paraqitur Presidentit. 

13.2.  Presidenti është i detyruar të thërrasë Mbledhjen e Jashtëzakonshme brenda 
pesëmbëdhjete (15) ditëve nga pranimi i kërkesës me shkrim. 

13.3.  Njoftimi i thirrjes së Mbledhjes së Jashtëzakonshme u dërgohet delegatëve të paktën shtatë 
(7) ditë para datës së mbajtjes, bashkë me rendin e ditës dhe materialet mbështetëse. 

13.4.  Mbledhja e Jashtëzakonshme shqyrton dhe vendos ekskluzivisht mbi çështjet për të cilat 
është thirrur. Rendin e ditës nuk mund ta ndryshojë asnjë organ, duke përfshirë edhe Presidentin. 

 

Neni 14  —  Ndryshimi i rendit të ditës 

14.1.  Propozimi për shtimin ose heqjen e pikëve të rendit të ditës mund të paraqitet nga çdo 
delegat ose nga Bordi me shkrim pranë Sekretariatit jo më vonë se dy (2) ditë pune para mbajtjes 
së mbledhjes. 

14.2.  Kuvendi vendos mbi propozimin për ndryshim të rendit të ditës si pikë e parë e mbledhjes, 
me shumicë të thjeshtë të delegatëve të pranishëm me të drejtë vote. 

14.3.  Nuk mund të shtohen në rend dite, gjatë mbledhjes, çështje që kërkojnë shumicë të cilësuar 
sipas Statutit, nëse delegatët nuk kanë marrë materialet mbështetëse sipas afateve të 
parashikuara. 

14.4.  Pikë shtesë të rendit të ditës që nuk kanë qenë të listuara në njoftimin e thirrjes mund të 
shqyrtohen nëse Kuvendi vendos me shumicë të thjeshtë të lejojë shqyrtimin e tyre. 

 

Neni 15  —  Mbledhjet në distancë 

15.1.  Në parim, mbledhjet e Kuvendit mbahen me praninë fizike të delegatëve. Mbajtja e 
mbledhjes në distancë lejohet vetëm në rrethana të jashtëzakonshme, kur prezenca fizike nuk 
është e mundshme ose e arsyeshme për shkak të forcës madhore, rreziqeve shëndetësore ose 
rrethanave të tjera objektive. 

15.2.  Kuvendi mbahet në distancë nëpërmjet platformave elektronike që garantojnë identifikimin 
e sigurt të çdo delegati, ushtrimin efektiv të të drejtës së diskutimit dhe fshehtësinë e votimit. 

15.3.  Vendimet e marra në mbledhjen e mbajtur në distancë kanë fuqinë juridike të plotë nëse: 

a)  vendimet nënshkruhen nga delegatët nëpërmjet nënshkrimit elektronik të vlefshëm 
juridikisht; ose 

b)  vendimet konfirmohen dhe nënshkruhen në mbledhjen fizike të parë të radhës të 
Kuvendit. 

15.4.  Procesverbali i mbledhjes në distancë hartohet sipas të njëjtave kërkesa si ai i mbledhjes 
fizike dhe arkivohet sipas procedurave standarde. 

KREU IV — KUORUMI DHE PROCEDURA E MBLEDHJES 

Neni 16  —  Konstatimi dhe mbajtja e kuorumit 

16.1.  Kuvendi është vendimmarrës kur marrin pjesë me të drejtë vote më shumë se gjysma (1/2) 
e delegatëve të autorizuar dhe aktivë. 

16.2.  Presidenti konstaton kuorumin menjëherë pas verifikimit të mandateve nga Komisioni 
Verifikues, si pikë prioritare para miratimit të rendit të ditës. 

16.3.  Nëse kuorumi nuk arrihet brenda tridhjetë (30) minutave nga ora e caktuar e fillimit të 
mbledhjes, Presidenti e shpall mbledhjen të pakonvokueshme dhe cakton datën e mbledhjes së 
dytë brenda dhjetë (10) ditëve. 

16.4.  Gjatë zhvillimit të mbledhjes, çdo delegat mund të kërkojë verifikimin e kuorumit, duke iu 
drejtuar Presidentit. Presidenti urdhëron menjëherë rinumërimin e delegatëve të pranishëm dhe 
shpall rezultatin. Nëse kuorumi nuk ekziston, mbledhja pezullohet deri në rifitimin e tij, ose 
shtyhеt nëse rifitimi nuk është i mundshëm brenda një (1) ore. 

 

Neni 17  —  Hapja dhe administrimi i mbledhjes 

17.1.  Mbledhjen e Kuvendit e hap dhe e administron Presidenti i FRK-së. Në mungesë të 
Presidentit, mbledhja administrohet nga Nënpresidenti, ose nëse edhe ky mungon, nga anëtari i 
Bordit me moshën më të madhe të pranishëm. 

17.2.  Presidenti (kryesuesi) ka detyra të mëposhtme: 

a)  të sigurojë zhvillimin e rregullt, efikas dhe me dinjitet të mbledhjes; 

b)  të zbatojë rendin e ditës sipas radhës së miratuar; 

c)  të garantojë ushtrimin e të drejtave procedurale të secilit delegat; 

d)  të kufizojë fjalën nëse delegati tejkalon kohën e lejuar ose largohet nga tema; 

e)  të shpallë rezultatet e votimeve; 

f)  të vendosë mbi çështje procedurale që ngrihen gjatë mbledhjes. 

17.3.  Presidenti nuk mund të marrë fjalën si delegat gjatë shqyrtimit të një pike të rendit të ditës 
pa i kaluar drejtimin e mbledhjes Nënpresidentit. 

Neni 18  —  Procedura e diskutimit 

18.1.  Asnjë delegat nuk mund të marrë fjalën pa leje paraprake të Presidentit. Kërkesa për fjalë 
paraqitet duke ngritur dorën ose nëpërmjet listës së folësve, sipas mënyrës së vendosur nga 
Kuvendi. 

18.2.  Secili delegat ka të drejtë të diskutojë deri në pesë (5) minuta për çdo pikë të rendit të ditës. 
Presidenti mund të propozojë reduktim të barabartë të kohës së diskutimit kur numri i folësve 
kërkon efikasitet, me miratim të shumicës së delegatëve. 

18.3.  Për të njëjtën pikë të rendit të ditës, delegati mund të marrë fjalën jo më shumë se dy (2) 
herë, me përjashtim të së drejtës së replikës. 

18.4.  Çdo propozim i bërë gjatë diskutimit mbi ndryshimin e akteve normative paraqitet me 
shkrim dhe i dorëzohet Presidentit dhe Procesmbajtësit, brenda dy (2) ditë pune nga mbajta e 
mbledhjes. 

18.5.  Presidenti mund t'i heqë fjalën delegatit që: 

a)  e tejkalon kohën e lejuar; 

b)  diskuton çështje jashtë rendit të ditës ose jashtë temës në shqyrtim; 

c)  përdor gjuhë ofenduese, diskriminuese ose fyese. 

KREU V — VOTIMI DHE VENDIMMARRJA 

Neni 19  —  Rregullat e përgjithshme të votimit 

19.1.  Vendimet e Kuvendit merren me shumicë të thjeshtë të votave të delegatëve të pranishëm 
me të drejtë vote, me përjashtim të rasteve kur Statuti ose kjo Rregullore parashikon shumicë të 
cilësuar. 

19.2.  Shumica e cilësuar prej dy të tretave (2/3) të numrit të përgjithshëm të delegatëve me të 
drejtë vote kërkohet për: 

a)  miratimin, ndryshimin ose plotësimin e Statutit të FRK-së; 

b)  bashkimin, ndarjen ose shpërbërjen e Federatës; 

c)  mosbesimin e Bordit Ekzekutiv ose Presidentit. 

19.3.  Votimi është i hapur si rregull i përgjithshëm, me ngritje dore ose nëpërmjet sistemit 
elektronik të votimit, nëse disponohet. 

19.4.  Votimi i fshehtë është i detyrueshëm për: 

a)  zgjedhjen e Presidentit, Nënpresidentit dhe anëtarëve të Bordit Ekzekutiv; 

b)  zgjedhjen e anëtarëve të Këshillit Mbikëqyrës; 

c)  kur vendos Kuvendi me shumicë të thjeshtë para fillimit të votimit. 

19.5.  Abstenimi shënohet në procesverbal por nuk llogaritet si votë pro ose kundër.  

19.6.  Delegati nuk mund të transferojë të drejtën e votës tek një delegat tjetër. E drejta e votës 
është personale dhe jo e delegueshme. 

 

Neni 20  —  Procedura e votimit 

20.1.  Para fillimit të votimit, Presidenti lexon formulimin e saktë të propozimit apo pikës mbi të 
cilin do të votohet dhe pyet nëse ka sqarime procedurale. 

20.2.  Procedura standarde e votimit me ngritje dore zhvillohet si vijon: 

a)  Presidenti fton delegatët të votojnë fillimisht pro; 

b)  pastaj kundër; 

c)  dhe në fund numëron abstenimet. 

20.3.  Procesmbajtësi shënon numrin e votave pro, kundër dhe abstenimet. Presidenti shpall 
rezultatin dhe konstatuon nëse propozimi është miratuar ose refuzuar. 

20.4.  Nëse rezultati i votimit është i barabartë (pro = kundër), propozimi konsiderohet i refuzuar, 
me përjashtim të rasteve kur Statuti parashikon ndryshe. 

20.5.  Delegatët nën masë suspendimi ose me anëtarësi të pezulluar nuk marrin pjesë në votim. 

 

Neni 21  —  Votimi i fshehtë 

21.1. Votimi i fshehtë administrohet nga Komisioni Verifikues ose, në Mbledhjet Zgjedhore, nga 
Komisioni Zgjedhor. 

21.2.  Komisioni siguron buletinat e votimit, administron kutinë e votimit dhe numëron votat pas 
mbylljes së votimit. Të paktën dy anëtarë të Komisionit duhet të jenë të pranishëm gjatë gjithë 
procesit. 

21.3.  Çdo delegat me të drejtë vote merr fletë-votimin pasi verifikon identitetin e tij dhe shënon 
votën e vet privatisht. Fletë-votimi i paplotësuar siç duhet ose me shënime identifikuese 
konsiderohet i pavlefshëm. 

21.4.  FRK-ja mund të zbatojë sisteme elektronike të votimit të fshehtë, me kusht që sistemi të 
garantojë fshehtësinë e votimit, integritetin dhe verifikueshmërinë e rezultatit. Sistemi elektronik 
duhet të testohet para fillimit të votimit. 

21.5.  Komisioni shpall rezultatin e votimit të fshehtë menjëherë pas numërimit, duke deklaruar 
numrin e votave pro, kundër dhe abstenente, pa zbuluar identitetin e votuesve. 

 

Neni 22  —  Procedura e amendamenteve 

22.1.  Çdo delegat mund të propozojë amendament ndaj një akti normativ ose vendimi të 
parashikuar për miratim, sipas procedurës së mëposhtme: 

a)  Amendamenti paraqitet me shkrim Presidentit jo më vonë se dy (2) ditë pune para 
mbledhjes, ose gjatë diskutimit para mbylljes së pikës, nëse amendamenti lind nga 
debati i mbledhjes; 

b)  Presidenti shpall amendamentin dhe e paraqet Kuvendit, i cili vendos fillimisht mbi 
pranueshmërinë e tij me shumicë të thjeshtë; 

c)  Nëse ammendamenti pranohet si i pranueshëm, Kuvendi voton mbi miratimin e tij para 
votimit mbi tekstin e plotë; 

d)  Nëse amendamenti miratohet, teksti i amenduar paraqitet si tekst përfundimtar për 
votim. 

22.2.  Amendamenti nuk mund të ndryshojë thelbin e aktit normativ pa miratimin e Bordit nëse 
akti ka qenë propozim i Bordit. Në rast mosmarrëveshjeje mbi ketë kufizim, Kuvendi vendos me 
shumicë të thjeshtë. 

 

KREU VI — KOMPETENCAT E KUVENDIT 

Neni 23  —  Kompetencat ekskluzive dhe të pa-delegueshme 

23.1.  Kompetencat e mëposhtme i përkasin ekskluzivisht Kuvendit dhe nuk mund t'i delegohen 
asnjë organi tjetër të FRK-së: 

a)  aprovimi, ndryshimi dhe plotësimi i Statutit të FRK-së; 

b)  vendimmarrja mbi bashkimin, ndarjen ose shpërbërjen e Federatës; 

c)  zgjedhja dhe shkarkimi i Presidentit, Nënpresidentit dhe anëtarëve të Bordit Ekzekutiv; 

d)  zgjedhja dhe shkarkimi i Këshillit Mbikëqyrës; 

e)  shqyrtimi dhe miratimi i raportit vjetor financiar dhe sportiv; 

f)  miratimi i planit vjetor të veprimtarisë dhe buxhetit të FRK-së; 

g)  vendimmarrja mbi anëtarësimin e FRK-së në organizata ndërkombëtare; 

h)  vendimmarrja mbi ndryshimin e sistemit të garave; 

i)  falja e dënimeve disiplinore. 

23.2.  Kuvendi mund t'i delegojë Bordit Ekzekutiv kompetencat e tjera jo-ekskluzive, me vendim 
të shumicës së anëtarëve të tij, me përjashtim të kompetencave të rezervuara sipas nenit 31 
paragrafi 4 i Ligjit Nr. 06/L-043. 

Neni 24  —  Kompetencat normative 

24.1.  Kuvendi miraton aktet normative kryesore të FRK-së, duke përfshirë: 

a)  Rregulloren e Kuvendit të Anëtarëve; 

b)  Rregulloren e Bordit Ekzekutiv; 

c)  Rregulloren e Këshillit Mbikëqyrës; 

d)  Rregulloren e Garave; 

e)  Rregulloren e Regjistrimit të Klubeve dhe Lojtarëve; 

f)  Kodin Etik. 

24.2.  Kuvendi mund ta delegojë kompetencën e miratimit të akteve normative sipas 
nënparagrafit b-f të paragrafit 1 tek Bordi Ekzekutiv i FRK-së, me vendim të shprehimshëm dhe 
me shumicë të thjeshtë. 

 

Neni 25  —  Transparenca dhe publiciteti i mbledhjeve 

25.1.  Mbledhjet e Kuvendit janë publike. Mediumet elektronike dhe të shkruara mund të marrin 
pjesë si vëzhgues, sipas rregullave të parashikuara nga FRK-ja dhe me miratim të Presidentit. 

25.2.  Kuvendi mund të vendosë zhvillimin e një ore të mbyllur (sesion i mbyllur) për çështje 
sensitive, me shumicë të thjeshtë të votave. Gjatë sesionit të mbyllur lejohet vetëm prania e 
delegatëve, organeve të punës dhe personave të autorizuar shprehimisht. 

25.3.  Vendimet e miratuara nga Kuvendi publikohen në faqen zyrtare të FRK-së brenda shtatë (7) 
ditëve pune nga mbledhja. 

25.4.  Vendimet e Kuvendit janë të detyrueshme për të gjithë anëtarët, organet dhe strukturat e 
FRK-së, pavarësisht nga votimi i tyre. 

 

KREU VII — MBLEDHJA ZGJEDHORE DHE PROCEDURA ZGJEDHORE 

Neni 26 — Thirrja dhe organizimi i Mbledhjes Zgjedhore 

26.1 Mbledhja Zgjedhore mbahet jo më vonë se pesëmbëdhjetë (15) ditë pas skadimit të 
mandatit, sipas kalendarit të caktuar nga Bordi. 

26.2 Komisioni Zgjedhor, i zgjedhur sipas nenit 4 paragrafi 2, administron tërë procesin zgjedhor 
gjatë Mbledhjes Zgjedhore, duke garantuar ligjshmërinë dhe ndershmërinë e procesit. 

26.3 Komisioni Zgjedhor kujdeset për: pranimin dhe verifikimin e nominimeve; hartimin e listës 
zyrtare të kandidatëve; shpërndarjen e fletë-votimeve; administrimin e kutisë së votimit; 
numërimin e votave; dhe shpalljen e rezultateve. 

Neni 27 - Përbërja e Bordit dhe parimet e zgjedhjes 

27.1 Kuvendi zgjedh shtatë (7) anëtarë të Bordit Ekzekutiv, duke përfshirë Presidentin, 
Nënpresidentin dhe pesë (5) anëtarë. Të paktën një (1) anëtar i Bordit duhet të jetë përfaqësues i 
sportistëve aktivë. 

27.2 Në përbërjen e Bordit, të paktën tridhjetë për qind (30%) e anëtarëve duhet të jenë të gjinisë 
femërore; Komisioni Zgjedhor verifikon paraprakisht plotësimin e këtij kriteri. Gjithashtu sigurohet 

përfaqësimi i komuniteteve joshumicë, në përputhje me Ligjin për Sport dhe me mundësitë reale 
të përfaqësimit. 

27.3 Anëtarët e Bordit zgjidhën jo më shumë se tre (3) mandate të plota. 

27.4 Delegati i zgjedhur anëtar i Bordit Ekzekutiv nuk mund të ushtrojë njëkohësisht funksionin e 
delegatit të organizatës së vet në Kuvend për kohëzgjatjen e mandatit të tij në Bord. 

27.5 Anëtarët e Bordit Ekzekutiv mund të shkarkohen para përfundimit të mandatit vetëm me 
vendim të Kuvendit, me shumicën e cilësuar prej dy të tretave (2/3) të delegatëve me të drejtë 
vote. 

 

Neni 28 — Zgjedhja e Presidentit 

28.1 Presidenti zgjidhet nga Kuvendi me votim të fshehtë dhe me mandat katërvjeçar. 

28.2 Kandidati për President propozohet nga çdo klub ose shoqatë anëtare, ose nga Bordi në 
largim, nëpërmjet formularit zyrtar. Kandidatura duhet të ketë mbështetje me shkrim nga të 
paktën dhjetë (10) delegatë me të drejtë vote. 

28.3 Nëse është vetëm një kandidat, votohet pro ose kundër. Kandidati miratohet nëse merr 
shumicën e thjeshtë të votave pro. 

28.4 Nëse ka dy ose më shumë kandidatë, miratohet kandidati që merr shumicën (mbi 50%) të 
votave. Nëse asnjë kandidat nuk e arrin shumicën në raundin e parë, organizohet raundi i dytë 
midis dy kandidatëve me numrin më të lartë të votave. Në raundin e dytë miratohet kandidati me 
numrin më të lartë të votave. Presidenti zgjidhet jo më shumë se tre (3) mandate të plota.  

 

Neni 29 — Zgjedhja e Nënpresidentit dhe anëtarëve të Bordit Ekzekutiv 

29.1 Çdo anëtar aktiv i Federatës, përmes delegatit të vet të autorizuar në Kuvend, ka të drejtë të 
propozojë kandidat ose të paraqesë vetëkandidim për pozitën e Nënpresidentit dhe për pozitat e 
tjera të lira të anëtarëve të Bordit Ekzekutiv. Propozimet paraqiten me shkrim brenda afatit të 
përcaktuar për Kuvendin zgjedhor dhe duhet të përmbajnë pëlqimin e kandidatit si dhe 
dokumentacionin që provon përmbushjen e kushteve për kandidim. 

Kandidati për anëtar të Bordit Ekzekutiv duhet:  

(a) të ketë reputacion të mirë personal dhe profesional; 

(b) të mos jetë dënuar me vendim gjyqësor të formës së prerë për vepër penale; 

(c) të mos jetë në situatë të konfliktit të interesit që e bën të papajtueshëm ushtrimin e 
funksionit; dhe 

(d) t'i plotësojë kushtet e tjera të përcaktuara me Statut dhe aktet normative të Federatës. 
Kandidati mund të kandidohet vetëm për një funksion. 

29.2 Komisioni Zgjedhor verifikon paraprakisht të gjitha kandidaturat dhe harton listën zyrtare të 
kandidatëve. Anëtarët e Bordit zgjidhën me votim të fshehtë, sipas kësaj liste, përveç nëse 
Kuvendi, me vendim procedural në pajtim me Statutin, vendos ndryshe. 29.3 Anëtarë të Bordit 
Ekzekutiv zgjidhen kandidatët që marrin numrin më të madh të votave të delegatëve prezentë me 
të drejtë vote, në përputhje me numrin e vendeve që plotësohen. 

29.4 Rezultati i zgjedhjes publikohet menjëherë pas shpalljes dhe hyn në fuqi në datën e fillimit të 
mandatit, sipas Statutit. 

 

KREU VIII — PROCESVERBALI DHE DOKUMENTIMI 

Neni 30  —  Mbajtja e procesverbalit 

30.1.  Për çdo mbledhje të Kuvendit mbahet procesverbal nga Procesmbajtësi i caktuar sipas nenit 
4, nën mbikëqyrjen e Sekretarit të Përgjithshëm. 

30.2.  Procesverbali duhet të përmbajë të paktën: 

a)  identifikimin e llojit, datës, orës dhe vendndodhjes së mbledhjes; 

b)  listën e delegatëve të pranishëm dhe rezultatin e verifikimit të mandateve; 

c)  rendin e ditës të miratuar; 

d)  emrat e anëtarëve të organeve të punës të zgjedhur; 

e)  përmbledhjen e diskutimeve kryesore dhe pozicionet e shprehura; 

f)  tekstin e plotë të çdo vendimi, konkluzive ose akti normativ të miratuar; 

g)  rezultatin e çdo votimi (numri i votave pro, kundër dhe abstenente); 

h)  çdo deklaratë konflikti interesi të bërë gjatë mbledhjes; 

i)  orën e mbylljes së mbledhjes. 

30.3.  Procesverbali hartohet dhe u dërgohet të gjithë delegatëve jo më vonë se dy (2) muaj pas 
mbledhjes. 

30.4.  Procesverbali miratohet si pika e parë e mbledhjes pasardhëse të Kuvendit. Delegati ka të 
drejtë të propozojë korrigjime faktike të procesverbalit, me kusht që propozimi të paraqitet me 
shkrim para mbledhjes së miratimit. 

30.5.  Procesverbali i aprovuar nënshkruhet nga Presidenti dhe Procesmbajtësi dhe arkivohet në 
sistemin zyrtar të arkivave të FRK-së nën mbikëqyrjen e Sekretarit të Përgjithshëm. 

 

Neni 31  —  Publiciteti dhe qasja në dokumentet e Kuvendit 

31.1.  Procesverbalet e miratuara dhe vendimet e Kuvendit janë dokumente publike dhe u vihen 
në dispozicion delegatëve dhe anëtarëve të FRK-së. 

31.2.  FRK-ja publikon procesverbalet dhe vendimet e miratuara në faqen zyrtare të internetit, 
brenda shtatë (7) ditëve pune nga miratimi formal. 

